
俸同功一體且雲南緬賊猖獗鄧子龍以曾拒緬有功見

奉　欽依提問亦蒙矜宥李材先曾出兵攻緬亦與鄧子

龍事體相同該部擬請釋放立功葢緊急用人之際爲地

方計非獨爲李材乞恩也伏乞　聖裁

二十日彗星見西北方在胃宿度分尾長尺餘已而在東

北方室璧宿度分尾長約二尺

次輔王錫爵歸省留獻忠言䟽曰臣卽日離　闕廷南矣

威顏在望首長路以踟躕　眷渥猶新積感誠爲涕淚此

臣見女之私非所宜屑屑上陳者也追惟入夏以來再接

睟容屢剽　密問則又見

皇上寡欲養心之效承　親逮下之仁而　宗祧萬年大

計且斷在必行則臣之去後但有擊壤而歌耕鑿仰首而

祝喬松無所遺慮也抑匹夫相別猶有贈言而臣蒙

皇上非常特達之知分雖君臣情眞父子忍遂以其身之

在遠不一吐憂治危明之念葢臣聞孝子操藥以修慈父

其色焦然夫操藥者未必能中病也而其心則忠矣昔孔

子大聖尙稱飲酒無量何損于德但以攝生常理而論凡

外充者內必虛虛必生痰痰必忌濕而能助濕者莫如酒

臣每奉　聖諭以頭眩足軟爲言此濕證也夫服藥去濕

何如莫飲酒以助之臣去後惓惓以此爲第一義臣聞敎

--

笞雖不可廢于家然以

皇上五帝聖神之德而左右至愚之人豈可盡責之稱指

以

皇上九廟社稷之身而么䯢至小之事豈直得爲之發怒

且孔子不云乎惟女子與小人爲難養也近之則不孫遠

之則怨此言雖淺隱憂甚深幸

皇上毋忽今民閒尙有宅禁以袚除不祥磔豕斷蛇不入

臥內豈有　皇居淸閟之中而　至尊乃日耳呼謈之聲

日近腥穢之氣者側聞寬德雖弘而　聖躬正在調攝則

抑火戒怒防患謹微之道不嫌日愼一日也臣之去後惓

惓以此爲第二義臣聞漢臣董仲舒對君三策首言事在

勉強夫勉強必非情之所安體之所便古帝王以爲徇一

人之安便必將貽四海之憂危故早朝晏罷抑情瘁體爲

天下也近者

皇上盛署出朝歡聲雷動誠自此推之何事不可勉強卽

今天氣漸涼臣去之後且日夜傾耳道路傳言

皇上某日御門某日聽講某日召對大臣謹北向率鄕人

父老上　萬萬歲壽臣聞惟天子得以祭天地故諸侯卜

郊孔子非之何況　祖宗一脉之親而豈有異姓相對盻

蠁可接者

